Avgerð tikin 19. januar 2005, j. nr.: 04-03-31-13

Skattgjaldari móti Toll- og skattstovuni

- Javnan av íløgu-mvg

- § 16, stk. 2 og § 16, stk. 3 í mvg-lógini

Samandráttur: Skattgjaldari, sum var útróðrarmaður, keypti í 1998 bil til virksemið hjá sær og fekk frádrátt fyri íløgu-mvg uppá 26.491 kr. Tá skattgjaldarin niðurlegði vinnuvirksemið í 1999, kravdi Toll- og skattstovan, at hann rindaði aftur 4/5 av íløgumvg- num t.v.s. 21.193 kr. Hesum mótmælti skattgjaldarin og kærdi til Skatta- og avgjaldkærunevndina, sum gav Toll- og skattstovuni viðhald. 

Málslýsing.

Kærarin hevur verið útróðrarmaður. Hann keypti í 1998 bil til virksemið hjá sær og fekk frádrátt fyri íløgu-mvg uppá 26.491 kr.

Toll- og Skattstova Føroya, Økið hevur kravt, at kærarin rindar aftur 4/5 av íløgumvg- num t.v.s. 21.193 kr., tí kærarin legði niður vinnuvirksemið í 1999.

Hesum mótmælir kærarin.

Avgerðin hjá Toll-og Skattstovuni, Økinum og grundgevingarnar fyri henni:

Tann 31. oktober 2003 fráboðaði Toll- og Skattstovan, Økið, at javnað var fyri inngangandi avgjaldi av íløgu. Javningin var hendan:

Íløga 2. ársfj. 1998


kr. 26.491

1998



kr. –5.298
At inngjalda



kr. 21.193

Víst varð til § 16, stk. 3 í mvg-lógini og kunngerð nr. 35 frá 20. mars 2000 § 11 um lutfalsligan frádrátt fyri meirvirðisgjald og um javnan av inngangandi avgjaldi av íløgum.

Í skrivi dagfest 9. august 2004 gav Toll- og Skattstovan, Økið hesa frágreiðing um málið:

”Toll- og Skattstova Føroya hevur tann 14.12.2002 móttikið frámeldingarskjal viðvíkjandi uppathaldi av virksemi hjá skattgjaldaranum. Sambært frámeldingarskjalinum er virkið hildið uppat tann 30.09.2002.

Tann 16.09.2003 hevur Toll- og Skattstova Føroya sent skriv til skattgjaldaran í sambandi við uppgerð av skattskyldugu inntøkuni, har víst varð á, at sjálvuppgávan skuldi sendast innaftur.

Tann 17.09.2003 hevur Toll- og Skattstovan verið í samband við skattgjaldaran (helst í samband við skattauppgerðina fyri 2002). Tað var ikki møguligat at gera skattauppgerð hjá persóni, sum hevði v-tal, um ongin roknskapur var latin inn. Hetta hevur so havt við sær, at Toll- og Skattstovan (løntakaraálíkningin) hevur sent nýtt frámeldingarskjal til skattgjaldaran. Hetta frámeldingarskjal hevur Toll- og Skattstova Føroya móttikið tann 24.09.2003.

Tann 29.09.2003 hevur Toll- og Skattstova Føroya (umsitingin av vinnurskránni) skrivað til skattgjaldaran og víst til, at hann ikki hevur upplýst á frámeldingarskjalinum, hvat er vorðið av íløgunum, sum virkið hevur gjørt í 2. ársfjórðingi í 1998. Víst verður í hesum skrivinum til reglurnar um javnan av mvg fyri íløgugøgn, tá broyting hendir í frádráttarrættinum, sí § 11 í kunngerð nr. 35 frá 20. mars 2000 (áður kunngerð nr. 21 frá 27.01.1993).

Tann 03.10.2003 hevur skattgjaldarin verið á skrivstovuni hjá Toll- og Skattstovuni, har greitt hevur verið frá, at Toll- og Skattstovan ætlaði at javna 4/5 av íløgunum, ið vóru gjørdar í bilin í 1998. Hetta er gjørt út frá upplýsingum, sum vóru í málinum, um at onki virksemi hevði verið síðani 1999 (sí sjálvuppgávu 1999). Tann 07.10.2003 hevur Toll- og Skattstovan sent ætlanarskriv til skattgjaldaran, har boðað varð frá, at ætlanin var at javna 4/5 av íløgunum í 1998, t.v.s. at skattgjaldarin skuldi gjalda kr. 21.193 innaftur av íløgumvg-num uppá 26.491, hann hevði fingið útgoldið í 1998.

Skattgjaldarin ringdi fleiri ferðir og gjørdi vart við sína ónøgd um avgerðina, men Toll- og Skattstovan metti ikki, at heimild var at broyta hesa, og royndi at greiða honum frá tí.

Tann 31. oktober 2003 sendi Toll- og Skattstovan broytingarskriv til skattgjaldaran viðvíkjandi javnan av íløgunum.

Eftir avtalu við skattgjaldaran hevur starvsfólk hjá Toll- og Skattstovu Føroya ringt til hansara tann 10.11.2003. Har varð gjørt vart við, at avgerðin, sum Toll- og Skattstovan hevði tikið, var sambært galdandi reglum. Í sama viðfangi varð nevnt, at Toll- og Skattstovan hevði móttikð sjálvuppgávuna fyri 1999 hjá skattgjaldaranum tann 13.04.2000, har hann sjálvur hevði biðið um, at mvg-skrásetingin skuldi passiviserast ella fyribils frámeldast. Viðkomandi starvsfólk nevndi fyri skattgjaldaranum, at Toll- og Skattstovan sjálvandi átti at havt kannað nevndu viðurskifti nærri, tá sjálvuppgávan varð innlatin, og síðani skuldi havt gjørt upp alla støðuna viðvíkjandi skráseting og íløgumvg. Skattgjaldarin heitti á starvsfólkið hjá Toll- og Skattstovuni um at hjálpa til við at skriva kæru til Skatta- og avgjaldskærunevndina. Hetta metti starvsfólkið ikki kundi lata seg gera.

Viðmerkingar til kæruna:

Toll- og Skattstova Føroya, Økið heldur, at tað er ikki nøktandi málsviðgerð, tá økið ikki hevur tikið upplýsingarnar á sjálvuppgávuni fyri 1999 um at passivisera mvg-skrásetingina fyribils til viðgerðar. Tað hevði havt við sær, at skattgjaldarin fekk rokningina uppá javnan av íløgumvg í ár 2000 ístaðin fyri 2003. Hetta vísir, at samskiftið millum innlesingina av sjálvuppgávuni og umsitingina av vinnuskránni ikki hevur verið nøktandi. Aftrat hesum hevur roknskaparlíkningin sent skriv til skattgjaldaran tann 05.05.2000, har víst verður á, at ongin vinna hevur verið í 1999. Økið tekur hetta til eftirtektar.

Tá frámeldingarskjalið kom inn í desember 2002, átti umsitingin sjálvandi beinanvegin at boða skattgjaldaranum frá, at talan kundi vera um at javna fyri íløgumvg. Hetta er tó ikki gjørt fyrr enn í september 2003, tá tað vísti seg, at skattgjaldarin framvegis stóð skrásettur í vinnuskránni við einum V-tali. Hví tað er gingin so long tíð, er ikki greitt.

Umsitingin av vinnuskránni plagar at senda skjal nr. M38 (Uppgerð av skyldu av javna fyri íløgugøgn) saman við frámeldingarskjalinum. Økið kann ikki svara uppá, um frámeldingin til meirvirðisgjaldsskyldug er gjørd í desember 2002, men líkt er til, at hetta varð gjørt tá. Menningardeildin í Stýrinum kann møguliga finna út av hesum.

Mál, har onki yvirlit yvir javnan av íløgumvg verður sent inn saman við frámeldingarskjali, og har umsitingin tí skal kanna møguliga javning av íløgumvg, hava í nógvum førum drigið út vegna vantandi arbeiðsorku. 

Annars kann Økið siga um málið, at tað er avgreitt eftir reglunum í mvg-lógini § 16, stk. 2, pkt. 2 og 3 og eftir kunngerð nr. 35 frá 20. mars 2000 um lutfalsligan frádráttarrætt fyri meirvirðisgjald og um javnan av inngangandi avgjaldi av íløgum, § 11.

Sambært innsendum roknskapum hevur skattgjaldarin onki avreitt í 1998, men hevur selt fiskidagar fyri 20.000 kr, og er rakstur sostatt mettur at hava verið í 1998. Í 1999 er ongin inntøka av bátinum.

Skattgjaldarin hevur nýtt bilin, talan er um, síðani hann gavst við at rógva út. Bilurin má tí roknast at vera farin til privata nýtslu burturav í seinasta lagi í 1999.” 

Kæran.

Í skrivi dagfest 18. februar 2004 sigur kærarin, at hann metir tað ikki vera rímiligt, at so stórur partur av mvg í seldum vinnutóli skal falla til gjaldingar, soleiðis sum avgerð er tikin um.

Greitt verður frá, at tað snýr seg um ein bil, sum kærarin nýtti í virksemi í samband við bátin hjá sær. Bilurin varð keyptur 25. mai 1998 og seldur aftur tann 6. mars 2002. Virksemið var annars hildið uppat og frámeldað tann 30. september 2002. Hann vendi sær til Toll- og Skattstovuna við fyrispurningi um, hvussu nógv mvg hann kundi vænta sær at skula gjalda aftur og fekk upplýst, at tað fór møguliga at liggja millum 3 – 5.000,- kr. 

Avgerð frá Skatta- og avgjaldskærunevndini:

Kærarin var vinnurekandi í 1998, tá hann útvegaði sær bil til virkið. Hann fekk tá fullan frádrátt fyri mvg av hesi íløgu. Av upplýsingunum í málinum er greitt, at kærarin í 1999 gavst við vinnuvirkseminum. Bilurin varð ikki seldur fyrr enn í 2002, og hevur sambært Toll- og Skattstovuni síðani 1999 verðið nýttur privat. Kærarin hevur í 1998 fingið fullan frádrátt fyri mvg av íløguni. Sambært § 16, stk. 2 í mvg-lógini kann regulering av avgjaldinum á íløgugagni gerast, um nýtslan av íløgugagninum broytist. Reguleringin kann fara fram upp til 5 ár eftir, at íløgugagnið er útvegað.

Mvg-lógin § 16, stk. 2 er soljóðandi “Landsstýrið kann áseta reglur, soleiðis at nærri ásettir partar av inngangandi avgjaldi kunnu roknast av keypum v.m., ið ikki burturav viðvíkja sølu av vørum og avgjaldsskyldugum tænastum. Landsstýrið kann harumframt áseta reglur um regulering av frádrátti fyri inngangandi avgjald, tá íløgugøgn, herímillum føst ogn, gerast nýtsla, sum ber eina broyting við sær í rættinum til frádrátt. Regulering kann fara fram upp til 5 ár, fyri fasta ogn upp til 10 ár, eftir at íløgugagnið er útvegað”. 

Landsstýrið hevur fyrst í kunngerð nr. 21 frá 27. januar 1993 og nú í kunngerð nr. 35 frá 20. mars 2000 ásett reglur um lutfalsligan frádráttarrætt fyri meirvirðisgjald og um javnan av inngangandi avgjaldi av íløgugøgnum.

Í § 11 í kunngerðini er ásett, at um ein broyting hendir í frádráttarrættinum hjá einum skrásettum virki, sum tað fekk við keyp av íløgugagni, so skal javnan av inngangandi avgjaldinum hjá virkinum fara fram. Í § 11, stk. 2 er ásett, at javnan bert skal verða gjørd fyri broytingar, sum henda í 5 av teimum fyrstu roknskaparárunum, eftir at íløgurnar eru gjørdar. Í § 11, stk. 3 er ásett, at javnan skal gerast, t.d. tá ið íløgugøgn, sum virkið við keypið hevði fullan ella lutfalsligan frádráttarrætt fyri, fer til aðra nýtslu, sum virkið ikki hevur frádráttarrætt fyri.

Hetta er t.d., tá ein bilur sum í hesum føri fer yvir á privata nýtslu, tí persónliga vinnuvirkið heldur uppat, og bilurin verður ikki seldur.

Tá bilurin er keyptur í 1998, og virkið verður niðurlagt í 1999, og bilurin tá fer yvir til privata nýtslu, føra nevndu reglur við sær, at 4/5 av frádrigna íløgumvg-num uppá 26.491 kr. skulu rindast aftur. Hetta er sambært Toll- og Skattstovuna 21.193 kr. Avgerðin hjá Toll- og Skattstovuni er sostatt samsvarandi § 16, stk. 2 í mvg-lógini og § 11 í kunngerð nr. 35 frá 20. mars 2000.

Tað harmiliga í hesum máli er tó málsviðgerðin, sum Toll- og Skattstovan hevur framt. Av skjølunum sæst, at kærarin longu 18. januar 2000 á einum oyðiblaði til fyribilsskránna hevur gjørt vart við, at hann onga B-inntøku hevði í 1999. Aftur í samband við sjálvuppgávuna 1999, sum hann lat inn 13. apríl 2000, ger hann vart við, at vinnuvirksemið er hildið uppat, og hann biður tí um fyribils at fáa ”passivisera MVG-skrásetingina”. Í mai 2000 viðger Toll- og Skattstovan sjálvuppgávuna fyri 1999 og kemur til tað úrslit, at talan er ikki longur um vinnu. Í oktober 2002 sendir kærarin frámeldingarskjal til Toll- og Skattstovuna. Hóast allar hesar fráboðanir og enntá ítøkiliga viðgerð á Toll- og Skattstovuna, so verður javningin av íløgumvg-num ikki tikin til viðgerðar fyrr enn 29. september 2003. Endalig avgerð verður fráboðað 31.oktober 2003. At tað skal ganga so long tíð at avgreiða eitt slíkt mál, har allar viðkomandi upplýsingar eru tøkar, metir Skatta- og avgjaldskærunevndin vera átaluvert. 

Men tá hækkanin er innanfyri vanligu 5 ára freistina, kravið ikki er fyrnað, kærarin visti, at Toll- og Skattstovan fór at seta krav fram, og útvísti  passiviteturin frá Toll- og Skattstovuni ikki er av slíkum slag, at teir missa rættin til at gera kravið galdandi, ávirkar hetta ikki gildi av avgerðini. 

Skatta- og avgjaldskærunevndin avgjørdi tí at staðfesta avgerðina hjá Toll- og Skattstovuni.

